
MINUTI

Il-Minuti tal-laqgħa Nru. 47 li saret fis-7 ta' Novembru, 2001 ġew konfermati.

LAQGĦA MA' L-ASSOĊJAZZJONI MALTIJA TAS-SOCIAL WORKERS

IĊ-CHAIRPERSON (Onor. Helen D’Amato): Illum għandna laqgħa ma’ l-Assoċjazzjoni Maltija tas-Social Workers.  Jien ħadt gost ħafna meta ktibtuli biex titolbu laqgħa mal-Kumitat dwar l-Affarijiet Soċjali, b'mod partikolari matul din il-ġimgħa meta qed jiġi ċċelebrat il-jum dinji tas-social work. Naf li matul din il-ġimgħa qed tingħaqdu fuq livell internazzjonali u qed tiddiskutu social work and children.   Qed tiddiskutu tema partikolari, mhux biss qed tiffokaw fuq il-professjoni tagħkom bħala social workers imma qed tiffokaw fuq it-tema internazzjonali social work and children: partecipation, protection and provision’’.
Minn hawnhekk nixtieq nirringrazzjakom ta' l-impenn li intom tagħtu fil-qadi ta’ dmirijitkom pero' nixtieq nirringrazzjakom ukoll - forsi mhux bħala assoċjazzjoni għaliex din hija l-ewwel darba li qed niltaqgħu magħkom bħala assoċjazzjoni - għall-kontribut li social workers dejjem taw f’dan il-kumitat kull meta ddiskutejna suġġetti soċjali.  Kull meta tlabna lil social workers - hu x'inhu l-qasam li jaħdmu fih u ġejjin minn fejn ġejjin, minn NGOs, aġenziji jew dipartimenti tal-gvern – jiġu għal xi laqgħa ta’ dan il-kumitat, dejjem ġew u taw l-input tagħhom biex id-diskussjoni tħalli aktar frott. 
Magħna hawn il-President ta' l-assoċjazzjoni, Ms. Christina Borg, u nitlobha tintroduċi lill-membri hawn preżenti.  Nixtieq infakkarkom li din il-laqgħa qed tiġi recorded u allura għal skopijiet ta’ traskrizzjoni tad-diskussjoni, nitlobkom tgħidu isimkom qabel titkellmu.

MS. CRISTINA BORG (President, Assoċjazzjoni Maltija tas-Social Workers):  F’isem l-eżekuttiv ta' l-assoċjazzjoni nixtieq nuri l-apprezzament tagħna lejn il-kumitat li għoġbu jiltaqa' magħna fl-okkażjoni tas-social work action day.  Preżenti għal din il-laqgħa hawn Brian Magro li huwa l-Viċi President ta' l-assoċjazzjoni kif ukoll is-segretarju internazzjonali, Marika Borg Wirth li hija t-teżorira, Emma de Lucca li hija l-PR Communications Officer, Josanne Calleja li tiffoka l-iktar fuq memberships u Manuel Mangani li huwa s-segretarju.  Fl-eżekuttiv hemm żewġ persuni oħra li m’humiex hawn illejla, Mariella Stivala u l-istudent representative Andrea Agius li tinsab ma tiflaħx. 

L-Assoċjazzjoni Maltija tas-Social Workers ġiet imwaqqfa ftit aktar minn ħames snin ilu bi l-għan li tippromwovi l-professjoni tas-social work f'Malta.  Waħda mill-ewwel affarijiet li għamlet l-assoċjazzjoni kienet li stabbiliet statut u kodiċi ta' etika biex jiġu adottati mis-social workers kollha li jkunu membri ta’ l-assoċjazzjoni.  Tul is-snin li ilha mwaqqfa, l-assoċjazzjoni kellha titħabat fuq diversi punti, l-aktar dawk relatati mat-tifsira u rikonoxximent tal-professjoni tas-social work.  Kien ikun ta' sodisfazzjon kbir għalina kieku llum ninsabu hawn ninformawkom li l-millennju l-ġdid ġab miegħu l-liġi tas-social work u li l-professjoni tas-social work ġiet prattikata b'warrant, iżda dan mhux il-każ u għad baqgħalna ħafna sfidi quddiemna.  Kien biss ix-xahar li għadda li s-social workers f'aġenziji pubbliċi ġew offruti skala ta' salarju 11 meta tafu li s-salarju ta’ ebda professjoni fis-sistema pubblika ma jibda anqas minn skala 10.  Nixtieq ngħid li l-pressjoni li qed tagħmel l-assoċjazzjoni biex is-social work jibda jiġi rikonoxxut bħala professjoni jidher li bdiet tħalli l-ewwel frott tagħha.  

Niġi issa għat-tema tal-ġurnata, European Social Work Action Day.  Din il-ġurnata hija importanti fil-kalendarju tas-social work u ġiet stabbilita mill-international federation of social workers li tagħha l-MASW hija affiljata.  Kif għedt tajjeb inti, it-tema ta' din is-sena hija s-social work u t-tfal:  parteċipazzjoni, protezzjoni u proviżjoni.  Li se nagħmel bħala introduzzjoni hu li se nsemmi fil-qosor tliet aspetti ta' din it-tema.  Se nitkellem fuq parteċipazzjoni, protezzjoni u proviżjoni, naturalment mill-perspettiva tas-social work,  u nqajjem punti u rakkmandazzjonijiet li nkunu nistgħu nelaboraw fuqhom aktar ‘il quddiem f’din  il-laqgħa.  

Bħalma tafu, fl-1989 in-Nazzjonijiet Uniti għaddiet il-Konvenzjoni dwar id-Drittijiet tat-Tfal, liema konvenzjoni Malta ffirmat fit-30 ta' Settembru 1990 u nixtieq ngħaddilkom kopja tagħha.  

It-tema li ġiet magħżula din is-sena hija  social work u t-tfal,  żewġ kunċetti li ta’ spiss jissemmew flimkien, mhux biss f’Malta imma kullimkien, sfortunatament, l-aktar f’sitwazzjonijiet fejn it-tfal ikunu għaddejjin minn xi trawma jew oħra.  Jiġifieri ġeneralment, il-link ma tkunx f'atmosfera pożittiva.  

Nibda bil-parteċipazzjoni.  Laqgħa bħal din tista' tkun eżerċizzju importanti biex nirriflettu fuq kemm fil-fatt it-tfal qed ikunu parteċipattivi fid-deċiżjonijiet u policies  li jaffettwawhom direttament.  Se nagħti ftit ħsebijiet li aħna bħala social workers naħsbu li jagħmlu d-differenza u jgħinu biex ikun hemm partiċipazzjoni min-naħa tat-tfal.  Se nagħti biss punti biex ma ntawwalx ħafna sabiex ikollna aktar ħin għad-diskussjoni.  Wieħed mill-punti li aħna naraw bħala importanti ħafna huwa l-ħolqien ta' ombudsman għat-tfal li jkun strumentali biex tiżdied il-vuċi tat-tfal fis-soċjeta' tagħna.  Il-proposta tagħna lilkom hija li sakemm jinħatar ombudsman għat-tfal, il-Kumitat Permanenti dwar l-Affarijiet Soċjali jieħu r-rwol li janalizza minn għajnejn it-tfal il-liġijiet li jitressqu quddiem il-Parlament. 

Xi ħaġa li tajjeb inżommu f'moħħna hi li l-Kodiċi Kriminali Maltija tagħmel riferenza għat-tfal mill-aspett ta' ħarsien u kura aktar milli mill-aspett ta' drittijiet.  Id-drittijiet tat-tfal għandhom ikunu rikonoxxuti fil-qrati Maltin, b'mod partikolari fis-sezzjoni tal-familja, jiġifieri f'sitwazzjonijiet ta' separazzjonijiet, f’sitwazzjonijiet ta’ nuqqas ta' ftehim fil-familji, u fejn it-tfal huma pjuttost addenda.  F’dawn is-sitwazzjonijiet, it-tfal ma tantx għandhom vuċi.  Biex verament is-soċjeta' Maltija tkun qed tagħti lit-tfal dak li ħaqqhom, il-hotchpotch ta' partijiet tal-liġijiet tagħna li jirriferu għat-tfal għandhom jiġu inkorporati f’liġi waħda li tkun tħares id-drittijiet tat-tfal.

Ikun pass għaqli wkoll jekk titwaqqaf task force biex tirrivedi s-sistema tal-ġustizzja għat-tfal bejn id-disgħa u s-16-il sena, jiġifieri l-juvenile justice system.  Naħsbu li jkun ta' gwadann jekk din is-sistema tiġi riveduta b'eżerċizzju serju.  

Ngħaddi issa għall-aspett ta’ protezzjoni.  Xi ħaġa pożittiva f'dan il-qasam li ntlaħaq bir-ratifikazzjoni tal-konvenzjoni tan-Nazzjonijiet Uniti huwa li t-tfal fuq il-postijiet tax-xogħol ġew imħarsa.  Anke t-tarbija li għadha ma twelditx ġiet imħarsa taħt l-Att ta’ l-1994 għall-Promozzjoni tas-Saħħa u s-Sigurta` fuq ix-Xogħol li issa nbidlet għall-Att ta’ l-2000 dwar l-Awtorita` għas-Saħħa u s-Sigurta` fuq il-Post tax-Xogħol.  Dawn huma miżuri pożittivi.  Aħna bħala social workers naraw li l-protezzjoni tat-tfal f'Malta ta’ spiss għadha kkonsidrata bħala responsabbilta' tas-social worker meta hemm numru ta' professjonijiet oħra li jridu jerfgħu parti minn din ir-responsabbilta' biex it-tfal ikunu tassew protetti. Fil-fatt, qed tiġi adottata sistema multi-dixxiplinarja.  Li jgħin f'dan ir-rigward huwa li jiġu stabbiliti protocols u networks bejn dipartimenti u aġenziji li jaqgħu taħt ir-responsabbilta' ta' ministeri differenti.  

Niġi issa għall-aspett ta’ proviżjoni.  Nistgħu ngħidu ħafna fejn jidħol dan il-qasam, b’mod partikolari għaliex huwa qasam li jew naħdmu direttament fih fis-servizzi u programmi li aħna noffru, jew inkella għaliex niltaqgħu miegħu b'mod regolari fir-rigward ta’ persuni li jkollhom bżonn benefiċċji, jew servizzi, jew programmi. Anke f'dan il-qasam hemm affarijiet pożittivi, fosthom l-introduzzjoni riċenti ta' child in care benefits għall-foster parents u children in care,  iż-żieda fl-effiċjenza taċ-Childrens’ Advisory Board u ż-żieda f'servizzi għat-tfal b'diffikultajiet differenti, iżda naturalment dejjem jibqa' affarijiet li nistgħu ntejbu.  

Huwa vitali li f'Malta jsir eżerċizzju tal-faċilitajiet residenzjali eżistenti biex inkunu nistgħu nagħmlu long-term planning qabel ma jkollna kriżi. Aħjar nippjanaw b’viżjoni milli jkollna nattwaw fi kriżi.  

Miżura neċessarja oħra hija tibdil fil-liġi ta' l-adozzjoni kif ukoll fil-proċeduri biex wieħed  jadotta tfal minn barra minn Malta.  Jeħtieġ ukoll regolamenti dwar tfal li qegħdin jiġu fostered. Pass importanti kienet il-liġi tal-familja ta' l-1993 li rrikonoxxiet ir-responsabbilta' taż-żewġ ġenituri fit-trobbija ta' l-ulied leġittimi, iżda sfortunatament għadha ssir diskriminazzjoni fil-konfront ta’ tfal illeġittimi, xi ħaġa li missna ħallejna warajna mal-millennju li ntemm.  

Nagħlaq b'żewġ rakkmandazzjonijiet u l-ewwel waħda hija dwar iċ-childrens’ allowance.  Aħna nħossu li għandu jkun hemm differenza raġonevoli – fil-preżent id-differenza hija minima ħafna - fl-allowance li tingħata lil min għandu tarbija waħda u lil min għandu tnejn jew tlett itfal għaliex l-ispejjeż jiżdiedu aktar ma jkollok tfal.  U f'każ ta' tfal b'diżabilita', għalkemm  huwa pożittiv li s-ceiling ta' l-allowance ogħla, l-allowance għandha tiżdied minħabba l-ispejjeż aktar li jkollhom iġorru l-ġenituri ta’ dawn it-tfal.  Veru li ċ-childrens’ allowance hija means tested,  imma peress li s-ceiling għal dan il-benefiċċju ma jiġix aġġustat skond l-għoli tal-ħajja, anqas familji qed ikunu intitolati għaċ-childrens’ allowance meta jkun hemm żieda fil-pagi u allura jaqbżu s-ceiling.  Qed nipproponu li l-flus li jiġu ffrankati għandhom jerġgħu jintużaw f'servizzi ta' support lill-familji u fi programmi f'oqsma li għad hemm lok għalihom, bħalma huma servizzi għat-tfal li jkunu esperjenzaw abbuż fil-familja, servizzi għat-tfal li jabbużaw mill-alkoħol u servizzi professjonali għat-tfal.

Aspett ieħor importanti huwa ċ-child care.  Dan is-servizz ta’ spiss jidher bħala support għall-ommijiet meta fil-fatt huwa ta' support għall-familja kollha.  Is-support lill-familja m'għandux jiftiehem biss bħala provvediment tas-servizz minn fondi pubbliċi, imma jista', per eżempju, jieħu forma ta' tax break għall-familji bi tfal żgħar, jew xi forma ta' għajnuna finanzjarja.  Nirrikonoxxu li f'Malta diġa' teżisti għajnuna limitata għall-familji bi tfal minn tliet snin 'il fuq imma hemm familji bi tfal taħt it-tliet snin li għandhom bżonn ta' support u hemmhekk fejn għandna gap kbira.  

Punt ieħor li naħseb tajjeb nirriflettu fuqu huwa li għall-finijiet ta' income tax, it-tfal m'humiex konsidrati meta huwa fatt li familja b'żewġt itfal tonfoq aktar minn familja b’tifel wieħed jew mingħajr tfal. 

Bħala assoċjazzjoni aħna informati li l-Uffiċċju ta' l-Istatistika qed jiġbor data dwar il-faqar f'Malta u mill-esperjenza tagħna fuq il-post tax-xogħol, m’għandniex dubju li l-istatistika se turi li hawn numru mdaqqas ta' familji, u allura anke t-tfal li jgħixu f'dawn il-familji, li qed jgħixu f'faqar relattiv.   Din l-informazzjoni għandha twassalna biex nippjanaw policies adatti li jindirizzaw din il-problema ġdida.  

L-Assoċjazzjoni Maltija tas-Social Workers titlob għall-azzjoni fil-kamp ta' parteċipazzjoni, prevenzjoni u proviżjoni vis-a-vis it-tfal ħalli b'hekk inkunu nistgħu ngħidu li l-konvenzjoni tan-Nazzjonijiet Uniti m’hijiex biss dokument iffirmat, imma hija dokument ħaj.  Nirrigrazzjakom.

IĊ-CHAIRPERSON:   Grazzi ta’ l-overview tajba ħafna li għadek kemm tajtna.  M'għandix dubju li madwar din il-mejda hawn numru ta' nies li jixtiequ jagħmlu xi kummenti u nibda billi nsejjaħ lill-Onor. Asciak.

ONOR. MICHAEL ASCIAK:  L-ewwelnett nifirħilkom tal-pass li ħadtu meta waqqaftu l-assoċjazzjoni għaliex issa li qed tikbru fin-numru u x-xogħol tagħkom qed jinfirex b'mod orizzontali, tajjeb li jkun hemm xi ħadd li barra li jżomm għoli l-professjoni tagħkom, jaħdem biex jakkwista ċertu tibdiliet fil-qasam soċjali, fosthom dawk li għadek kemm semmejt.  Naqbel magħkom mija fil-mija. 

Jien, bħalma naħseb jagħmlu ħafna minn sħabi hawnhekk, naħdem ma' social workers f'oqsma differenti, kemm fil-qasam psikjatriku u kemm f'oqsma oħra soċjali u napprezza ħafna x-xogħol li tagħmlu. Naħseb li l-kelma li għandi nuża’ biex niddiskrivi x-xogħol tagħkom, hija "priceless".  Ix-xogħol li jsir mis-social workers ma jistax jiġi kwantifikat f'forma ta' flus.  Ix-xogħol li tagħmlu huwa importanti ħafna pero' sfortunatament kultant tiltaqa' ma' social workers li jagħmlu xogħol ta' kafkaf.  Naturalment, din hi l-eċċezzjoni u mhux ir-regola u se nsemmi żewġ każijiet partikolari li ħallewni b'togħma morra. Nenfasizza li dawn il-każijiet li se nsemmi mhux se jixxiftjaw il-bilanċ tal-ġid li tagħmlu għax jien stess nara b'għajnejja l-ġid li intom tagħmlu, b'mod partikolari  fl-isptar Monte Carmeli. 

Kif għedt,  kelli żewġ każijiet fejn ħassejt li kien hemm nuqqas serju ta' etika min-naħa ta’ żewġ psychiatric social workers  u mistoqsija li staqsejt kienet fejn nista' nirrapporta dan it-tip ta' atteġġjament. Ħalli ngħid fil-qosor x'kienu l-każijet.  Bħalma tafu, meta aħna t-tobba nikkommettu pazjent fl-isptar Monte Carmeli jrid ikun hemm il-firma tat-tabib  u tas-social worker u f'dan il-każ partikolari, fejn il-pazjenta kienet daqsxejn vjolenti, is-social worker irrifjutat li tidħol miegħi fid-dar tal-pazjenta biex taraha għaliex kienet qed tibża' minnha u allura hi ffirmat wara li jien ħriġt mid-dar. Veru li s-social worker kienet għadha kemm laħqet, imma jien inħoss li this behaviour is not correct.  Forsi tajjeb taraw li social workers li jkunu għadhom kemm laħqu u allura ma jkollhomx wisq esperjenza, ma  jintbagħtux fuq każijiet diffiċli imma fl-istess waqt tajjeb tinsistu fuq etika li għandha tiġi applikata b'mod konsistenti.

It-tieni każ li kelli kien jirrigwarda suspett qawwi ta' child pornography. Jien kont ġejt alerted mill-ġara ta' familja - dawn il-familji kienu joqogħdu ġo blokk flats - li kienet qaltli li minn ġol-ħitan tal-flats kienu qed jisimgħu ċerti affarijiet. Jien informajt lill-awtoritajiet kompetenti u min-naħa tagħhom bagħtu social worker, pero', fl-opinjoni tiegħi, and I could be wrong, din is-social worker għamlet ix-xogħol ta' fuq fuq għaliex lanqas biss indenjat ruħha tistaqsi lill-ġara x'kien qed jiġri meta jien għamilt premura ma' l-awtoritajiet li l-ġara kellha tiġi mistoqsija dwar dak li kienet qed tisma'. Miż-żjara tas-social worker irriżulta li l-familja kienet waħda normali pero' jien it-tabib tal-familja u nassigurakom li ma kenitx familja normali. Kont suspettuż ħafna ta' x'kien qiegħed jiġri speċjalment fir-rigward tat-tfal. Peress li ma kontx sodisfatt bl-ewwel rapport, erġajt irrapportajt u reġgħu bagħtu l-istess social worker li reġgħet ħarġet rapport ta' normal family. Jien kont f'pożizzjoni etikament stramba għaliex jien kont it-tabib tagħhom u allura ma stajtx noħroġ all out nirrapporta l-problemi ta' dik il-familja, fosthom li l-omm kienet każ mentali.  Jien kont nippretendi li s-social worker tistaqsi lill-ġara għad-dettalji speċjalment meta jien kont għamilt premura li s-social worker tidħol fid-dettalji tal-każ. Kelli ninsisti darbtejn biex tittieħed xi forma ta' azzjoni.

Kif diġa' għedt, napprezza li waqqaftu din l-għaqda u nawguralkom li tkomplu x-xogħol tajjeb li qed tagħmlu.  Naħseb li kien hemm bżonnha, partikolarment għas-social workers il-ġodda who need somebody to look up to, somebody who will set the standards of the profession. Semmejt dawn iż-żewġ każijiet sempliċement  biex tkunu konxji li kultant aħna t-tobba niltaqgħu ma' każijiet li jpoġġuna dahrna mal-ħajt. 

IĊ-CHAIRPERSON: M'hemmx dubju li x-xogħol tagħkom huwa xogħol, biex ngħidu hekk, skabruż. Tiltaqgħu ma' ħafna diffikultajiet u forsi waħda mill-problemi tagħkom hija li tħossukom li m'intomx physically protected. Naturalment, dawn iż-żewġ każijiet li ltaqa' magħhom Dr. Asciak, iħallulek togħma morra, pero' wieħed irid iżomm fil-perspettiva l-ammont ta' riskju li s-social workers jieħdu u nixtieqkom titkellmu wkoll fuq dan l-aspett, mhux biex noqogħdu ngħidu kemm aħna msieken, jew kemm aħna vittmi, jew kemm aħna martri. Naqbel ma' Dr. Asciak meta qal li għandu jkun hemm regolamenti u kodiċi ta' etika ta' kif wieħed għandu jaħdem f'sitwazzjonijiet differenti, pero' nifhem ukoll il-problema li għandkom mil-lat ta' personal protection.
Forsi tajjeb li l-ewwel nieħdu l-mistoqsijiet u mbagħad nieħdu r-reazzjonijiet tagħkom fuq id-diversi punti li jkunu tqajmu. Meta kont qed titkellem fuq il-protezzjoni tat-tfal, għedt li t-tfal huma meqjusa bħala responsabbilta' tas-social workers. Nixtieqek tispjega f'aktar dettall dan il-punt u forsi tiftaħ ukoll mil-lat ta' aġenziji u d-diversi professjonijiet. Naturalment, intom kollha li tinsabu madwar il-mejda tistgħu tipparteċipaw. Naħseb l-aħjar li l-ewwel nieħdu l-mistoqsijiet li jixtiequ jagħmlu l-Onor. Marie Louise Coleiro  u l-Onor. Jean Pierre Farrugia qabel ma intom tirrispondu għall-ħsebijiet espressi minnhom. 

IS-SUR MANUEL MANGANI (Segretarju): Billi ġie aċċennat il-bżonn ta' kodiċi ta' etika, qed ngħaddilkom kopja tal-kodiċi ta' etika tagħna flimkien ma' kopja ta' l-istatut ta' l-assoċjazzjoni. 

ONOR. MARIE LOUISE COLEIRO: Nifhem li f'kull kategorija ta' ħaddiema dejjem ikun hemm xi ħadd li jixxellef xi naqra, jiġifieri din ma ssibhiex biss fil-każ ta' social workers imma tista' tiltaqa' magħha f'kull qasam.  Jekk sieħbi Dr. Asciak kellu dawn l-esperjenzi negattivi, nista' ngħid li jien kelli esperjenza tajba ħafna l-ġimgħa li għaddiet minn wieħed mis-social workers fiċ-Ċentru Ħidma Soċjali li ta attenzjoni fil-pront f'każ partikolari. S'issa, jien ma kellix esperjenza simili għal dak li qal Dr. Asciak pero' m'għandix dubju li hu tkellem b’dak il-mod  biex l-affarijiet jitjiebu.

Iċ-Chairperson semmiet il-kwestjoni tal-protezzjoni u naf li din hija xi ħaġa li s-social workers li niltaqgħu magħhom dejjem isemmgħu. Niftakar il-kwestjoni tal-liċenzja tal-karozza. Ma nafx jekk is-sitwazzjoni nbidlietx u nieħu gost kieku nkun naf x'ġara sal-lum, imma naħseb li jkun tajjeb jekk tagħmluna aktar sensittivi dwar x'tip ta' protezzjoni tixtiequ għaliex wara kollox, kif diġa' ntqal, ix-xogħol tagħkom huwa verament skabruż.

Jien ħadt gost ħafna nisma' l-overview li tajtna dwar il-qasam tat-tfal f'pajjiżna, fosthom l-aspett leġislattiv, l-istrutturi u anke l-bżonn ta' bidla fil-mentalita'. Fejn jidħlu liġijiet, ma naħsibx li hemm diviżjoni politika għaliex iż-żewġ partiti fil-Parlament jitkellmu fuq il-bżonn  ta' liġijiet li jħarsu t-tfal eċċ.  Per eżempju waħda mill-affarijiet li jiddiżappuntawni ħafna lili personali u nħossni nistħi li jien Membru Parlamentari - din issemmiet ukoll mill-president ta' l-assoċjazzjoni - huwa l-fatt li minkejja li l-Parlament ġie advised mill-President tar-Repubblika dwar deċiżjoni tal-Qorti u talab il-Parlament jieħu l-passi ħalli ma tibqax id-diskriminazzjoni ta' mistħija li hemm fir-rigward  ta' tfal illeġittimi, sal-lum, għadu ma ġara xejn. Il-President tar-Repubblika, li dak iż-żmien kien Dr. Ugo Mifsud Bonnici, kien ħass il-ħtieġa  li jiġbed l-attenzjoni tal-Parlament dwar deċiżjoni tal-qorti, iżda sal-lum, minkejja li għaddew tliet snin, għadha hemm. Jiena nħoss li qegħdin inkaxkru saqajna.

Ħalli ma nsemmix  il-bżonn ta' liġi sħiħa dwar it-tfal,  iċ-childrens' act jew iċ-childrens' charter, sejħilha li trid, imma nsemmi biss aspett wieħed, ċioe', l-adozzjoni. Ħadt gost li ma ssemmitx biss il-kwestjoni ta' adozzjoni ta' tfal Maltin - jien għandi fehmiet li forsi jistgħu jinstemgħu daqsxejn goffi għal ċertu mentalita' fis-soċjeta' tagħna - imma anke l-adozzjoni minn barra minn Malta, xi ħaġa li qabdet sew f'pajjiżna. Naf li hemm social workers f’dan il-qasam  li huma dedikati ħafna, mhux għax jien kelli xi kuntatt magħhom personali imma naf dan minn koppji li għaddejjin minn din l-esperjenza u se nsemmi l-adozzjoni ta' tfal mir-Rumanija fejn madwar 17-il koppja diġa' għamlu commitments kbar, commitments in terms ta' proċeduri  legali ma' avukati fir-Rumanija u commitments finanzjarji peress li dawn diġa' ħallsu mijiet ta' liri. Apparti l-fatt li dawn iridu jħallsu wkoll kull meta jibagħtu xi dokument għax ma' sempliċi dokument iridu jwaddbu Lm5 - għalkemm dawn il-koppji ma jsemmux il-flus -  dawn il-koppji qed jgħaddu minn tbatija kbira għax qed ikollhom jistennew xhur twal biex jingħataw it-tfal. Naf  koppja li ġiet imwegħda tarbija f'April u nista’ ngħidilkom li l-kamra tat-tarbija hija lesta minn kollox, kważi, kważi, x'ħin dħalt fiha stħajjilt se nisma' xi bikja ta' tarbija tant kollox huwa f'postu,  u minkejja li diġa’  għaddew sitt xhur, għadhom qed jistennew. Dejjem jgħidulhom xi ħaġa ġdida, jew li l-gvern Rumen waqqaf il-proċeduri, jew li jrid jagħmel ċerti liġijiet, jew ħaġa jew oħra, imma sadanittant, dawn is-17-il koppja Maltija qed ibatu ferm. Veru li s-social workers qed jagħtuhom support imma s-social workers għandhom il-limitazzjonijiet safejn jistgħu jaslu.  Hemm bżonn li ssir xi ħaġa u hemm bżonn li ssir malajr. Din m'hijiex kwestjoni ta' liġi, imma impenn partikolari li jrid ikollu l-appoġġ ta' l-awtorita' governattiva.

Waqt l-introduzzjoni tiegħek għedt li ġew introdotti child in care benefits għall-foster parents. Nixtieq nisma' ftit iktar dwar dawn il-benefiċċji u meta nsemmu l-fostering u l-adozzjoni, bilfors ikollna niftakru f'dawk it-300 tifel u tifla li hemm fl-istituti tal-knisja u li kieku ma kenitx għall-knisja, ma nafx x’sar minn dawn it-tfal, imma mill-banda l-oħra, id-diriġenti stess ta' dawn l-istituti jgħidu - u dan qalu Fr. Zammit McKeon - li t-tfal m'humiex jiġu offruti l-aħjar  minkejja li qed jingħataw dak kollu possibbli. Fil-fehma tiegħi, u din hija l-fehma tiegħi personali, naħseb li rridu nkunu xi ftit radikali, mhux biss billi jkollna liġi, għalkemm il-liġi hija importanti għax isservi ta' għodda, imma li warajha jkun hemm ukoll ċertu tip ta' raġunament. Per eżempju nafu li hawn ġenituri li m'humiex adattati biex irabbu.  Forsi ż-żwieġ qatt ma kellu jkun għalihom, jew forsi l-ġenituri lanqas huma miżżewġin u dawn qishom kellhom xi ħaġa d-dar m'għandhomx x'jambuha u ddepożitawha f’istitut biex jeħilsu minnha. U naħseb li bħala pajjiż u awtorita' - u m'iniex nitkellem b'dan il-mod biex ngħaddi l-ballun f’saqajn il-gvern imma qed nitkellem bħala persuna responsabbli f'ismi personali - wasal iż-żmien li wara li ssir analisi ta' kull każ, il-ġenituri li m'humiex responsabbli biex irabbu lill-uliedhom ... Wara kollox hija dejjem is-soċjeta' li trid tibqa’ terfa'.  Jekk jien lit-tifla tiegħi ma nrabbihiex tajjeb u għada pitgħada tkun ta’ dannu għas-soċjeta', tkun kriminal, mhux jien biss se nbati biha imma s-soċjeta' kollha.  Mela biex it-tfal tagħna ma jispiċċawx piż fuq is-soċjeta' at a stage meta ħadd ma jkun jista' jagħmel xejn ħlief iwaddab il-problemi fuq ħaddieħor, problemi li jkunu tħallew jikkankraw, naħseb li bħala prevenzjoni rridu naraw li l-każi ta' tfal li qed jitpoġġew fl-istituti jiġu studjati biex jittieħdu l-azzjonijiet meħtieġa. Forsi din ma tantx tinstema' popolari imma fejn tidħol l-umanita' ma tridx tara biss intix se tkun popolari,  imma trid tara x'inhuma l-bżonnijiet attwali ta' dik il-persuna.

Issemmiet ukoll id-diviżjoni tal-familja fil-qorti, eċċ. Dawn huma kollha strutturi li jridu jkunu in place kemm jista' jkun malajr.  Ilna nitkellmu fuqhom snin twal f'dan il-pajjiż imma sfortunatament għadna fis-sitwazzjoni fejn għad iridu jiġu mwaqqfa.

Issemma wkoll l-ombudsman għat-tfal u jekk fhimt tajjeb, intom qed taraw li  l-ombudsman għandu jkun in place qabel ma jkollna liġi dwar it-tfal? (Interruzzjonijiet) Nixtieqkom tispjegawli aktar għax nixtieq inkun naf aktar dwar dan il-kunċett. 

Interessanti ħafna wkoll huwa x-xogħol li beħsiebkom tagħmlu flimkien man-National Statistics Office fuq il-faqar relattiv u naħseb li dan se jkun xogħol interessanti ħafna. Fil-fatt, xi tlieta jew erba’ ġimgħat ilu, in-National Statistics Office ħareġ statistika li ffokat fuq it-tfal u fost l-istatistika li nħarġet hemm informazzjoni dwar l-assenteiżmu fl-iskejjel, statistika ta’ twerwir, u r-rata baxxa – 12% - ta' żgħażagħ li qed ikomplu l-korsijiet post-sekondarji. Jiġifieri diġa' għandna ċertu statistika li tagħti ċertu stampi u li wieħed jista' janalizza.

Illejla waddabtulna platt kbir quddiemna u m'hemmx dubju li kulma għedtu huwa validu, pero' ma rridux ninsew il-problema tar-riżorsa umana. Fid-diversi laqgħat li kellna f'dan il-kumitat, b'mod partikolari fis-sensiela ta' laqgħat interessantissimi li kellna fuq children at risk, ħarġet b'mod ċar il-problema tan-nuqqas ta' riżorsi, partikolarment nuqqas ta' social workers u professjonisti oħra relatati, bħal psychologists, eċċ.  Naħseb li bħala assoċjazzjoni tridu tesprimu ruħkom aktar. Tridu tagħmlu iktar ħoss dwar din il-problema. Il-vuċi tagħkom trid tinstema' iktar. F'diversi laqgħat li kellna smajna dwar din il-problema li lili tinkwetani ħafna. Veru li l-liġijiet għandna bżonnhom imma jekk irridu naħdmu fost it-tfal, kemm għandna aktar bżonn ta’ nies professjonali on the spot, jew jekk mhux on the spot, qrib l-iskejjel tagħna biex jindirizzaw il-problemi? 

U xi ngħidu dwar il-problema tad-droga? Il-ġimgħa li għaddiet tkellimt dwar il-biannual report li ħarġet l-Aġenzija sedqa  u inkwetajt ħafna meta rajt l-għadd ta' klijenti li qed ikollha d-Detox. Bejn l-1994 u l-2000, l-għadd ta' klijenti spara minn 350 għal xi 950, u kieku kellna naraw kemm minn dawn huma new clients, naraw li fl-1994, 30% kienu new clients, waqt li fl-2000, 22%  kienu new clients. Il-verita' hi li n-numru ta' new clients qed jonqos imma fir-rapport stess jingħad li l-maġġoranza tal-klijenti tad-Detox huma recurrent clients.  Meta l-ġimgħa l-oħra ltqajna mal-membri tal-Kummissjoni Nazzjonali Familja, kien hawn preżenti Dr. George Grech - kull meta narah neħodlu moħħu; nabbuża ftit bih għaliex Qormi bħali! - u kellimtu dwar dak li jidher fir-rapport għax hija verament inkwetanti. Kif naraha jien, dawn in-nies waqgħu vittma ta' l-abbuż u mhux qed ifiequ. 

Dan kollu jfisser li l-prevenzjoni trid tkun l-ewwel focus tagħna. Mhux qed ngħid li s-servizzi kurattivi jispiċċaw, jew jitnaqqsu, ovvjament li jridu jibqgħu hemm, imma jekk m'aħniex se niffokaw aktar u nsaħħu l-aspett preventiv li jrid jibda mil-livell ta' tfal fl-iskejjel, se nispiċċaw b'soċjeta’ li għandha ħafna servizzi kurattivi pero' m'aħna se naslu imkien. Se jkun każ ta’ money down the drain u naħseb li anke l-aspett ekonomiku jrid jiġi kkonsidrat. Kif qed jingħad li l-pensjonijiet jistgħu ma jkunux sostenibbli, anke dawn is-servizzi jistgħu ma jkunux sostenibbli. U hawn jidħol il-punt tiegħi oriġinali, ċioe’ li x-xogħol tas-social workers l-ewwel irid isir flimkien ma' l-għalliema qabel ma jidħlu l-ispeċjalisti l-oħra għax jien nemmen li s-social worker is the focal point who refers the case to the specialist in the particular field. Jekk m'aħniex se niffokaw  fuq l-aspett preventiv u jkollna biżżejjed social workers li jkunu qed jaħdmu fil-qrib ma’ l-iskejjel tagħna, naħseb li se jkollna problema. 

Nemmen li kien hemm bżonn ta' assoċjazzjoni bħal tagħkom u prosit ta' l-inizjattiva li ħadtu, pero' hemm bżonn ħafna u ħafna li l-vuċi tagħkom tissaħħaħ u tinstema' aktar. Hemm bżonn li ġġibu lilna aktar konxji bit-tama li timbuttawna għall-azzjoni.

IĊ-CHAIRPERSON: Grazzi Onor. Coleiro. Wara l-kummenti ta’ l-Onor. Francis Agius  inħalli f'idejkom biex tindirizzaw l-issues li jkunu tqajmu. 

ONOR. FRANCIS AGIUS: Ovvjament wieħed jieħu pjaċir jara assoċjazzjoni li twaqqfet biex tiffoka fuq qasam li huwa pjuttost ġdid. Naħseb li l-poplu Malti għadu m'huwiex mgħarraf biżżejjed - almenu hekk nemmen jien kemm bħala tabib u kemm bħala politiku - bis-servizzi li jistgħu jagħtu s-social workers. Mhux qed ngħid li l-poplu Malti ma jafx imma naħseb li għadu ma jafx eżattament x'inhu x-xogħol ta' social worker. Il-poplu jaf x'inhu x-xogħol ta' teacher, ta' tabib u ta' avukat, pero' r-rwol ta' social worker għadu m'huwiex daqshekk magħruf u minn dak li naraw madwarna, jidher li fil-futur is-soċjeta' tagħna, li hija parti mis-soċjeta' globali, se tiġi bżonn aktar social workers.  Minn dak li qed naraw madwarna, jidher li x-xogħol tas-social workers se jiżdied.

Jien nixtieq naqsam magħkom esperjenza pjuttost qasira dwar xi diffikultajiet li wieħed jista' jiltaqa' magħhom bħala assoċjazzjoni. Din hija t-tieni sena li jien ili president ta' assoċjazzjoni professjonali tal-public health physicians u kif kulħadd jaf, meta tibda xi ħaġa ġdida jkollok ħafna entużjażmu iżda bil-mod il-mod dan jibda jonqos u allura tajjeb li wieħed jipprova jilqa' għal dan in-nuqqas ta' entużjażmu. Meta tibda xi ħaġa, f'dan il-każ it-twaqqif ta' assoċjazzjoni, l-iktar ħaġa importanti m’hijiex kemm se tagħmel affarijiet f'daqqa imma li jkun hemm ċertu kontinwita'. Jiena dejjem nisħaq fuq il-kontinwita'. Jien m'iniex importanti fl-għaqda, m'hemm xejn li jiddependi minni partikolari. Jien nagħti s-sehem tiegħi u kulħadd irid jifhem li hu, bħala membru ta' assoċjazzjoni professjonali, qiegħed hemmhekk biex jagħti l-kontribut li huwa mistenni minnu, li huwa d-dover tiegħu li jagħti.

Ħalli issa niġi għal xi mistoqsijiet li nixtieq nagħmel. Kemm qegħdin membri fl-assoċjazzjoni? X’inhu l-persentaġġ tas-social workers li huma membri fl-assoċjazzjoni? Per eżempju jien sibt li nies li suppost huma membri fl-assoċjazzjoni li jien president tagħha għax huma public health physicians, huma kwalifikati u qed jaħdmu fil-linja, ma jattendux u ma jikkoperawx. Naħseb tapprezzaw li minbarra aħna li aħna attivi u qegħdin nippruvaw nagħmlu xi ħaġa, dawk li m'humiex fl-għaqda huma daqstant importanti għax qed jagħmlu l-istess xogħol li qed nagħmlu aħna. U kif qal Dr. Asciak, f'kull qasam, inkluż il-qasam li qed niddiskutu llum, hemm min hu tajjeb u hemm min hu inqas tajjeb. Huwa fatt li ma tistax  taħrab minnu. F'kull qasam se ssib min hu tajjeb, min hu inqas tajjeb u min forsi jagħmel  żbalji ripetutament.

Nixtieqek tidħol ukoll fl-aspett trejdunjonistiku għalkemm ma naħsibx li l-assoċjazzjoni għandha dak ir-rwol, almenu żgur mhux bħala rwol primarju.  Intom diġa' aċċennajtu għall-salary scales fiċ-ċivil u bir-raġun għaliex professjonist irid ikun stmat daqs professjonist ieħor. Veru li s’issa għadkom ma ħadtux il-professional status li jixirqilkom imma llum hemm regolamentazzjoni tal-professjoni. Xtaqt ukoll nisma' l-ideat tagħkom fejn jidħlu passi dixxiplinarji għal ċerti affarijiet.  Fil-qasam mediku hemm il-Medical Council li twaqqaf b'liġi fl-1959, u naturalment hemm  affarijiet li jenħtieġu jinbidlu u jiġu aġġornati, pero' naħseb li l-peer review u s-self regulation fil-professjoni, hija the way forward anke fil-qasam tagħkom.

Punt ieħor li mill-esperjenza tiegħi naħseb huwa ta' importanza fundamentali huwa l-image li l-professjoni tagħkom tipproġetta.  Fix-xogħol tagħkom, intom il-ħin kollu qegħdin f’kuntatt man-nies, pero' anke on a national level huwa importanti ħafna l-image li tipproġettaw. Importanti li tużaw il-media, kemm bħala assoċjazzjoni u kemm bħala individwi biex tippromwovu l-professjoni tagħkom. Min-naħa tiegħi nista' ngħid li l-persuni li niltaqa' magħhom fil-ħajja professjonali tiegħi huma sodisfatti bix-xogħol ta' social work li tagħmlu. B’mod ġenerali, in-nies jikkumentaw b'mod favorevoli meta nistaqsihom dwar is-social worker li tkun qed tieħu ħsieb il-każ tagħhom. 

Aspett importanti ħafna huwa dak tal-prevenzjoni. Veru li hawn ħafna problemi, hawn nuqqas ta' staff u x-xogħol tagħkom huwa time consuming u allura forsi ftit jifdal ħin biex wieħed jiżviluppa l-lat preventiv, pero' - u hawn qed nitkellem iktar mil-lat politiku - irridu nħarsu wkoll lejn l-ekonomija fil-veru sens tal-kelma. We have to invest in prevention  u intom tridu tiggwidawna ħafna f'din il-ħaġa. Jien inħoss li bħala membri parlamentari għandna nkunu mgħarrfa ħafna iktar dwar x'nistgħu nagħmlu, mhux biss mil-lat ta' leġislazzjoni imma anke mil-lat finanzjarju. Importanti li jkollna statistika miġbura tajjeb fuq in-numru ta' nies li qed jagħmlu użu mis-servizzi tagħkom u n-numri ta' programmi u kemm jiswew dawn il-programmi. Hawnhekk qed nitkellmu fuq nies professjonali, nies li għandhom ċerti pagi u nafu li ċerti programmi jiswew ammont sostanzjali ta' flus, pero' l-prevenzjoni hija investiment. 

Problema li teżisti u diġa' ssemmiet u jiena niltaqa' magħha personalment fid-distrett li nikkontesta u li naħdem fih bħala tabib, hija l-assenteiżmu mill-iskejjel u iktar m'hu qed jgħaddi żmien, iktar qed narawh iseħħ f'eta' żgħira, ta' 15, ta' 14 u issa anke ta' 12-il sena. Jiena nħoss li f'dan il-każ nistgħu naħdmu fuq il-lat preventiv billi nikkordinaw b’mod  sħiħ mad-dipartiment ta' l-edukazzjoni.  Naħseb li l-programmi ta' prevenzjoni huma importanti u l-argument ekonomiku jreġi ħafna. Dak li inti qed tinvesti fil-prevenzjoni suppost li tkun se tiffrankah mill-aspett kurattiv.  Hemm wkoll l-effett uman li wieħed ma jistax ma jsemmix.  Aħjar tevita li persuna tidħol f'ċerti problemi milli tipprovdilha s-servizzi għall-problemi li tkun qed tbati minnhom. Naturalment hemm ħafna affarijiet li ma tistax tikkwantifikahom meta tiġi biex tagħmel cost benefit analysis u l-effett uman huwa wieħed minnhom.  

Nixtieq inkun naf x’qed tagħmel l-assoċjazzjoni tagħkom u x’beħsiebha tagħmel iktar milli qed tagħmel bħalissa rigward dak li għandu x’jaqsam ma’ leġislazzjoni, ma’ expectations, u ma’ assoċjazzjonijiet simili fl-Unjoni Ewropea.  Naħseb importanti li nħarsu lejn dawn l-aspetti.  Hemm ħafna x’nistgħu nitgħallmu minnhom, anke biex naraw li jkollna l-istandards meħtieġa f’dan il-qasam.  Il-ġimgħa li għaddiet, bħala Kumitat dwar l-Affarijiet Soċjali kellna laqgħa mal-Kummissjoni Nazzjonali Familja u jidher li huma wkoll ipprijoritazzaw studju li għandu x’jaqsam mal-faqar relattiv.  Nixtieq li f’dan il-pajjiż ma nirrepetux ċertu xogħol imma naraw ħafna iktar koperazzjoni bejn qasam u ieħor.  Hawn wisq xogħol xi jsir imma sfortunatament għad fadal wisq dak li jissejjaħ "turfism", din l-area tiegħi u tidħlulix fiha u dan huwa xogħol ta’ professjoni u mhux ta' oħra.  Jien naħseb li kull assoċjazzjoni għandha jkollha r-rwol li tidentifika l-linji u tkun ċara kif se taħdem ma’ assoċjazzjonijiet oħra.  

Żgur li tridu taraw huwa kif se taħdmu ma’ general practitioners, per eżempju.  Naħseb li għad baqa’ ħafna xi jsir biex ikun hemm iktar koordinament.  Wieħed irid japprezza li meta jsiru ċerti rakkmandazzjoniijet, barra li  nikkonsidraw l-aspett finanzjarju li huwa importanti ħafna, irridu naraw x’inhu feasible u x’inhu feasible fiċ-ċirkostanzi ta’ kulħadd. Veru li kulħadd mgħaġġel u għandu ħafna x’jagħmel imma naħseb dik hija constraint li wieħed irid jikkonsidra.  Jekk ma nkunux aware minn dan l-aspett, inkunu qed nippruvaw nagħmlu ħafna affarijiet li fil-fatt ma jkunux jistgħu jseħħu. 

IĊ-CHAIRPERSON:   Grazzi Onor. Agius.   Nixtieq issa nisimgħu r-reazzjonijiet tagħkom wara l-mistoqsijiet, ideat u ilmenti li sarulkom minn din in-naħa tal-mejda. 

MS. CRISTINA BORG:  Nixtieq nagħmel kjarifika.  Fil-preżentazzjoni tiegħi għamilt biss punti.  Konxja li hemm ħafna oqsma li ma semmejtx, fosthom il-qasam li għandu x’jaqsam ma’ l-edukazzjoni b’mod partikolari l-issue ta’ absenteeism u x’għandu jsir f’dak il-qasam.  Naturalment, m’għandniex xi  riċetta għas-soluzzjoni imma hemm passi li jistgħu jittieħdu biex itejbu s-sitwazzjoni. 

Issue oħra li xtaqt insemmi hija l-issue ta’ streaming fil-klassi u kif din qed taffettwa lit-tfal tagħna, pero’ ma nistax nidħol f’din l-issue f’dan l-istadju għax inkella se ntawlu u allura se nħalli lil Brian Magro jgħid xi ħaġa fuq l-aspett ta’ protezzjoni. 

IS-SUR BRIAN MAGRO:   Xtaqt nagħti ftit informazzjoni fuq iċ-child in care benefit il-ġdid li għadu kemm ġie launched ix-xahar li għadda.  Dan il-benefiċċju li huwa ta’ Lm12 fil-ġimgħa, japplika għat-tfal li qegħdin in care, kemm in residential homes u kemm in foster care. L-applikazzjoni li jridu jissottomettu l-homes tiġi approvata mill-Aġenzija Appoġġ bi l-għan li maż-żmien, meta jkollna aktar riżorsi umani, isir pjan ta’ kura fuq kull tifel u tifla.   L-għan huwa li fil-pjan ta’ kura jkun hemm dawk li ngħidulhom short-term goals u long-term goals proprju biex nagħtu iktar protezzjoni lil dawn it-tfal u biex nagħtuhom ambjent li jkun jixraq id-drittijiet tagħhom.    

IĊ-CHAIRPERSON:  Skużani, il-benefiċċju ta’ Lm12 fil-ġimgħa li jieħdu l-foster carers, mhux marbut mal-mezzi, hux hekk?

IS-SUR BRIAN MAGRO:  Le, m’huwiex means tested.  
IĊ-CHAIRPERSON:  Jiġifieri kulħadd jieħu dan il-benefiċċju. 

ONOR. MARIE LOUISE COLEIRO:  Dan il-benefiċċju jgħodd ukoll għal carers ta’ tfal iltima?  Jiġifieri japplika wkoll għal nanniet jew zijiet li jkunu qed jieħdu ħsieb tfal li għandhom iż-żewġ ġenituri mejtin?

IS-SUR BRIAN MAGRO:   Jeżisti n-next of kin fostering fejn it-tfal ikunu qed jiġu mrobbija minn familjari.  Mhux bilfors li l-ġenituri tat-tfal ikunu mejta, jista’ jkun li l-ġenituri jkunu ħajjin, imma minħabba ċertu  ċirkostanzi ma jkunux kapaċi jrabbu lill-uliedhom.  Sakemm il-carers ikunu ħadu t-taħriġ li għandhom bżonn biex jagħmlu dan it-tip ta’ xogħol, ikunu ġew assessed u jkollna assigurazzjoni li t-tfal qed jingħataw servizz tajjeb ta’ fostering, iva, jikkwalifikaw ukoll għal dan il-benefiċċju.  Imma kif għedt,  iridu jkunu għaddew mis-sistema li hemm tal-fostering.  

Issue importanti ħafna hija dik tal-protezzjoni tat-tfal.  F’dawn l-aħħar snin ittieħdu inizjattivi f’pajjiżna biex nippruvaw nassiguraw iktar il-protezzjoni tat-tfal, pero’ importanti nifhmu li l-issue tal-protezzjoni tat-tfal m’hijiex biss issue  tas-social worker.  Ir-responsabbilta’ li nipproteġu t-tfal, m’hijiex biss tas-social worker imma kif qalet aktar kmieni ċ-chairperson Cristina Borg, jeħtieġ li jkollna a multi-disciplinary approach.  Meta ndaħħlu dipartimenti diversi tal-gvern, fosthom id-dipartiment tas-saħħa, il-korp tal-pulizija, aġenziji tal-gvern u anke NGOs, qisha r-responsabbilta’ dejjem tiġi ppuntata lejn is-social workers meta fir-realta’, ir-responsabbilta’ għandha tinġarr minn diversi oqsma.  Is-social worker waħdu ma jistax joffri protezzjoni lit-tfal, apparti wkoll li għandna nuqqas ta’ liġi biex is-social worker ikun verament jista’ jipproteġi lil dawn it-tfal. Pero’ anke kieku kellna liġi, ir-responsabbilta’ m’hijiex biss tas-social worker.  Irid ikun hemm an inter-agency agreement u fir-realta’ diġa’ hemm xi ħaġa f’dan is-sens.  Importanti li l-Istat jirrikonoxxi li l-issue ta’ protezzjoni tat-tfal trid tiġi indirizzata minn diversi dipartimenti.  Jekk ma jkunx hekk, ma nistgħux verament noħolqu struttura li tipproteġi lit-tfal.   Jiġifieri apparti l-ħtieġa ta’ liġi biex social worker jieħu azzjoni, jenħtieġ ukoll il-kooperazzjoni ta’ professjonisti oħra.  Naħseb li dan huwa kunċett li hawn Malta għadna m’aħniex qed nagħrfuh biżżejjed.   Meta tiġi biex tittratta ma’ dipartimenti oħra, tiltaqa’ ma’ diffikultajiet. M’hemmx regoli; m’hemmx mandatory reporting.  Jekk per eżempju jkun hemm bżonn ta’ xhieda l-qorti, ma ssib lil ħadd ħlief lis-social worker.  Din hija diffikulta’ li qegħdin insibu meta niġu biex nipproteġu lit-tfal.

Nixtieq ngħid ukoll li n-numru ta’ referrals li qed nirċievu huwa allarmanti.  Biżżejjed ngħid li fit-tliet xhur bejn April u Ġunju, kien hemm ‘il fuq minn 200 każ ta’ tifel u tifla  li ġew rapportati liċ-Child Protection Services Unit.  Biex naħdmu ma’ dawn il-każijiet kollha, nenħtieġu massa kbira ta’ social workers u professjonisti oħra. 

IĊ-CHAIRPERSON: Tista’ tgħidilna minn fejn daħlu dawn ir-referrals?  Minn general practitioners, mill-iskejjel u kif tiddiljaw magħhom? 

IS-SUR BRIAN MAGRO:  Hawnhekk m’għandix il-breakdown  tal-każi, pero’ l-iktar każi ta’ referrals ġew mid-Dipartiment ta’ l-Edukazzjoni, imbagħad mid-Dipartiment tas-Saħħa u mbagħad mill-pulizija.  Kellna wkoll numru sostanzjali ta’ referrals li ġew minn ġirien u  familjari.  

IĊ-CHAIRPERSON:  U dawn kienu każi ta’ abbuż fuq it-tfal?

IS-SUR BRIAN MAGRO:  Iva, b’mod speċifiku fuq child protection.

ONOR. MARIE LOUISE COLEIRO:   U meta ngħidu abbuż, għal xiex inkunu qed nirreferu?

IS-SUR BRIAN MAGRO:  Abbuż sesswali, fiżiku, negliġenza u anke abbuż emozzjonali. 

IĊ-CHAIRPERSON:  Qisek tajt wieħed x’jifhem li n-numru ta’ referrals fit-tliet xhur li semmejt kien iktar mis-soltu. Hemm xi raġuni għal din iż-żieda? Kien hemm xi kampanja ta’ promozzjoni biex iċċempel ċertu numru jekk ikollok problema, per eżempju?   Kien hemm xi ħaġa li instigat din iż-żieda?  Jekk kien hemm kampanja biex in-nies isiru aktar konxji u allura riżultat ta’ hekk in-numru żdied, ifisser li l-kampanja tat ċertu frott allura l-problemi telgħu fil-wiċċ, pero’ naħseb irid ikun hemm  raġuni għal din iż-żieda għaliex in-nies ma jsirux vjolenti f’daqqa waħda, in-nies ma jibdewx  jabbużaw mit-tfal f’daqqa waħda.  Għal xiex tattribwixxu din iż-żieda li rajtu fit-tliet xhur partikolari?

IS-SUR BRIAN MAGRO:   Naħseb li hemm diversi raġunijiet għaliex kien hemm din iż-żieda, pero’ ħaġa li ninnotaw hija li meta jkun ġej is-sajf hemm tendenza li l-għadd ta’ każi jiżdiedu. 

ONOR. MARIE LOUISE COLEIRO:  X’inhi r-raġuni?

IS-SUR BRIAN MAGRO:   Meta l-iskejjel ikunu se jagħlqu għall-vaganzi tas-sajf, il-professjonisti li jaħdmu fl-iskejjel iħossu r-responsabbilta’ li jirriferu ċerti każi peress li ma jkunx se jkollhom kuntatt mat-tfal waqt il-vaganzi.  Iħossu li għandhom jirreferuhom ħalli anke matul il-vaganzi jkun hemm xi ħadd li jieħu ħsieb it-tfal li jkollhom  problemi.  Naturalment, dan ma jfissirx li l-abbuż ma jkunx għaddej ukoll matul ix-xitwa imma meta jkun riesaq is-sajf, l-għadd ta’ referrals jiżdied.  Barra minn hekk, illum il-ġurnata hawn ħafna u ħafna iktar awareness.   Isiru ħafna programmi, fost oħrajn mill-Aġenzija sedqa, mat-tfal fl-iskejjel primarji.  Illum,  it-tfal qed jiġu mgħallma iktar. 

Huwa minnu li aħna s-social workers għandna naħdmu iktar ma’ professjonijiet oħra u jsiru dawk li ngħidulhom inter-agency agreements, pero’ nħoss li l-ewwel ħaġa li għandna bżonn hija li jkun hemm linji ċari mill-Istat lid-dipartimenti li jassumu r-responsabbilta’ ta’ child protection.

MS. CRISTINA BORG:   Kważi kważi, trid tkun qisha attitudni min-nies li jaħdmu fid-dipartimenti l-oħra. 

IĊ-CHAIRPERSON: Intom ġejjin minn oqsma differenti;  ġejjin kemm minn dipartimenti tal-gvern u kemm minn aġenziji,  allura meta qed tgħid “dipartimenti oħra”,  xi trid tfisser?  Jien fhimtek li għandu jkun hemm speċi ta’ attitudni kemm mid-Dipartiment tas-Saħħa li jikkoordina mad-Dipartiment ta’ l-Edukazzjoni .....  Huma l-istrutturi nfushom li għandhom ikollhom din l-attitudni u mhux “l-oħrajn” għaliex intom ġejjin minn oqsma differenti.  Il-membri ta’ l-assoċjazzjoni tagħkom m’humiex ġejjin minn qasam wieħed.  Kull social worker, qiegħed fejn qiegħed, jista’ jkun membru ta’ l-assoċjazzjoni.  Jiġifieri intom qed tħossu li mil-lat ta’ strutturi mhux qed isir il-koordinament meħtieġ, hux hekk?

IS-SUR BRIAN MAGRO:   Hekk hu.

IĊ-CHAIRPERSON:  GĦaliex inkella qisna qed nitkellmu fuq l-oħrajn, imma l-"oħrajn" min huma?  

IS-SUR BRIAN MAGRO:  Naħseb li l-pulizija u d-Dipartiment tas-Saħħa għandhom rwol importanti ħafna fil-protezzjoni tat-tfal biex verament it-tfal ikunu protetti.  Ovvjament li  d-Dipartiment ta’ l-Edukazzjoni wkoll għandu rwol importanti imma almenu dan id-dipartiment għandu policy fuq child protection.   Veru li din il-policy għandha bżonn tiġi riveduta imma għallinqas, għandu policy.  Dipartimenti oħra għad m’għandhomx policy imma l-għajnuna u l-expertise tagħhom hija meħtieġa biex nipproteġu lil dawn it-tfal. 

IS-SUR MANUEL MANGANI:   Xtaqt nitkellem fuq żewġ punti u l-ewwel wieħed huwa fuq il-kwestjoni ta’ prevenzjoni versus kura.  Huwa veru, huwa leġittimu li wieħed jistaqsi fuq sostenibilita’ in vista ta’ kemm huma expensive ċerti programmi u ta’ kemm is-success rate hija baxxa,  pero’ ta’ min iżomm f’moħħu li hemm potenzjal preventiv kbir ħafna, enormi, fl-interventi ta’ kura.  Ħalli nsemmi bħala eżempju l-problemi ta’ alkoħol u droga.  Il-fatt li inti taħdem ma’ xi ħadd biex “tikkurah” mill-problemi ta’ alkoħol u droga jfisser li jekk se jirnexxilek, qed tagħmel xogħol qawwi ħafna ta’ prevenzjoni mat-tfal tiegħu.  Hemm differenza kbira bejn tfal f’familja ta’ xi ħadd alkoħoliku u tfal ta’ alkoħoliku li m’għadux jixrob.   Filwaqt li jidher li l-focus huwa biss fuq il-kura, fil-fatt hemm interventi preventivi importanti ħafna.  Forsi l-kuntrast bejn prevenzjoni u kura m’huwiex qawwi daqskemm jidher u hemm ħafna overlap.  Mhux ta’ b’xejn li ħafna drabi l-kura tissejjaħ tertiary prevention għaliex fiha hemm elementi qawwija ta’ prevenzjoni.

L-issue l-oħra li xtaqt nitkellem fuqha hija s-safety.  Meta smajt lill-Onor. Asciak jgħid li psychiatric social worker ma daħlitx tara lill- pazjenta għaliex beżgħet, ixxokkjajt ruħi. Hija xi ħaġa li assolutament qatt ma missa saret,  pero’ hemm ħafna awareness fuq safety fost is-social workers żgħar.  Is-social workers żgħar huma ħafna aktar konxji mill-aspett ta’ safety mis-social workers tal-ġenerazzjoni tiegħi.  Illum,  fit-training tas-social workers jiġi mtambar kontinwament  li biex is-social workers jagħmlu xogħolhom sew, iridu jieħdu ħsieb tagħhom infushom. Jekk ma tieħux ħsieb tiegħek innifsek,  ma tistax tagħmel xogħlok sew.   Naturalment, din bl-ebda mod m’hi skuża għal dak li ġara għar-raġuni li aħna nemmnu li social work,  minnu nnifsu,  se jesponik f’ċerti sitwazzjonijiet u trid tkun ippreparat għalihom.  Assolutament ma tistax tistenna li inti se tagħmel social work u dejjem u f’kull każ u f’kull ħin,  se tkun komdu,  se tkun milqugħ, se tkun protett u m’intix se tkun f’xi forma ta’ periklu, pero’ hemm ukoll ċerti limiti.  Per eżempju  f’każi ta’ child protection qed ikun hemm social workers  li  qed jispiċċaw b’revolver  ma’ rashom! Hemm ċerti limiti li qed jinqabżu.  Il-bżonn ta’ protezzjoni huwa importanti partikolarment f’każi ta’ child protection fejn hemm l-akbar inċidenza ta’ każi bħal dawn.  Għandna turnover kbira ta' social workers.  Kontinwament  deħlin u ħerġin u din ma narawhiex biss  f’Malta imma  fid-dinja kollha.  Huwa diffiċli ħafna għas-social workers li jsaddu f’dan il-kamp minħabba l-istresses qawwija li hemm.  Hemm ukoll aspetti legali u leġislattivi  fejn tidħol il-protection.  Ħalli ngħid xi ħaġa oħra.  Fil-qorti, kull social worker huwa mistenni li  jagħti ismu, l-indirizz u l-ID card number meta ħafna drabi jkun qed jagħmel xogħol konness ma'  child orders fejn ikun spiċċa mhedded  li  se jagħmlulu bomba,  eċċ. Dawn huma sitwazzjonijiet li jistgħu jiġu evitati jekk ikun hemm bdil fil-liġi,  partikolarment jekk u meta - wieħed jispera li malajr - titwaqqaf il-qorti tal-familja fejn jista’ jkun hemm proċeduri li huma differenti u li jagħtu kas ukoll ta’ ċerti realtajiet.  

IĊ-CHAIRPERSON:  Hawn xi ħadd ieħor li jixtieq jgħaddi  xi kummenti fuq dak li ntqal s’issa?  

MS. MARIKA BORG WIRTH:  Punt li xtaqt nagħmel u li diġa' ssemma, huwa dwar id-driving licence.  Fuq id-driving licence  għadhom jidhru d-dettalji tagħna.  Aħna mhux dejjem nużaw il-karozza ta' l-aġenzija,  kultant ikun hemm ċirkostanzi li jenħtieġu li nużaw il-karozza tagħna. Il-kriżijiet trid tindirizzahom meta jidħlu u allura meta nkunu qed nużaw il-karozza tagħna jkun  faċli li wieħed isir jaf id-dettalji tagħna.  Veru li aħna lill-klijenti nagħtuhom biss isimna u kunjomna, pero` huwa faċli għal xi ħadd li jsir jaf fejn noqogħdu għax wieħed jista' jara l-indirizz fuq id-driving licence. It-talba tagħna li d-dettalji personali ma jitniżżlux fuq il-liċenzja għadha ma ġietx milqugħa. 

IĊ-CHAIRPERSON:  Edgar Galea Curmi li huwa hawn preżenti qed jgħid li mill-1 ta' Ottubru li għadda d-dettalji m’għadhomx jidhru fuq il-liċenzja. 

MS. CRISTINA BORG:   Veru li s-sistema li bdiet tiġi attwata għal kulħadd hija li fuq il-liċenzja ma jkunx hemm isem u l-indirizz tal-persuna  pero` d-diffikulta` li għad baqa' hija li min laħaq ħallas il-liċenzja qabel Ottubru, għad għandu d-dettalji tiegħu jidhru fuq il-liċenzja.  Naturalment il-pass li ttieħed li d-dettalji jitneħħew minn fuq il-liċenzja huwa pożittiv ħafna u dan kien wieħed mill-punti li aħna bħala assoċjazzjoni sħaqna dwaru ma' l-awtoritajiet tal-liċenzji. Bis-sistema l-antika kien hemm element ta' protezzjoni nieqes.  Fil-fatt kien hemm  diversi sitwazzjonijiet ta’ child protection, domestic violence  u oqsma oħra, fejn social worker  ġiet segwita sad-dar tagħha.  Allura dak li għadu pjuttost sagru, id-dar tiegħek, ma baqax  sigur. 

IĊ-CHAIRPERSON:  Nirringrazzjakom ta’ din il-kjarifika.  Ikolli nammetti li  jien ukoll ma kontx tant konxja ta’ din il-problema, pero’ kif qed tgħid inti, hawn min irid jistenna numru ta’ xhur  biex jirranġa l-pożizzjoni tiegħu.  Forsi wieħed jista’ jindirizza din il-problema mal-licensing office darba li s-sistema nbidlet. Nifhem li din kienet qed toħloq problema partikolari għal min jagħmel dan it-tip ta’ xogħol. 

MS. MARIKA BORG WIRTH:   Kif qed tgħid inti, naħseb li xi ħaġa tista’ ssir mal-licensing department biex min qed jaħdem f'dan il-qasam ma jkollux għalfejn jistenna  kważi sena sakemm ikollu liċenzja mingħajr dettalji fuqha. 

IĊ-CHAIRPERSON:  Naħseb li  intom bħala association tistgħu tindirizzaw din l-issue  mal-licensing department.   Intom tafu min huma s-social workers.  Is-social workers huma registered, m'humiex xi grupp ta’ nies li m’humiex magħrufa u allura forsi wieħed jista’ jindirizza din il-problema b’mod immedjat, pero’ naħseb li iktar intom,  bħala association,  tistgħu tqajmu dan il-punt.  Waħda mid-diffikultajiet li jien kont qed nara biex is-social workers ma jkollhomx dettalji fuq il-liċenzja tal-karozza tagħhom, kienet li din ma tistax issir għas-social workers biss.  Ma jistax ikollok karozzi bil-liċenzji juru d-dettalji  u  oħrajn le. Jiġifieri riedet tittieħed  deċiżjoni across the board,  deċiżjoni li se taffettwa lil kulħadd.  Bħalma hemm intom, hemm il-pulizija li għandhom il-karozza privata tagħhom u hemm ukoll aħna li wkoll ngħaddu minn ċertu sitwazzjonijiet. Issa d-deċiżjoni ttieħdet, pero` naturalment għandek il-cut off point. L-importanti hu li ttieħdet id-deċiżjoni u  anke jekk stess baqgħalek sena, veru, tgħidli li f’dik is-sena  jista' jiġri xi ħaġa imma almenu  taf li dik l-issue ġiet indirizzata.  U bħala assoċjazzjoni li  qegħdin tipproteġu u tirrappreżentaw lis-social workers,  naħseb għandkom tqajmu dan il-punt mal-licensing department biex taraw jekk din il-problema tistax tiġi solvuta. 

L-Onor. Jean Pierre Farrugia.  

ONOR.  JEAN PIERRE FARRUGIA:   L-ewwelnett prosit għall-Code of Professional Ethics  u l-istatut ta' l-assoċjazzjoni li għadkom kemm qassamtulna għax jidhru li huma  magħmulin b’mod verament professjonali.  

Jidher li f'Malta min  jiggradwa fil-psikoloġija ma jkunx jista’ jipprattikaha minkejja  li l-kors huwa ta’ tliet snin, jekk mhux iktar. 

MS. CRISTINA BORG: Trid tagħmel erba’ snin biex iġġib id-degree.

ONOR. JEAN PIERRE FARRUGIA:   U minkejja li jkollok  id-degree ma tkunx tista’ ….

MS. CRISTINA BORG:   F'Malta, jeżistu B.A. (Hons.) in Social Work u B.A. (Hons.) in Psychology, pero’ dawn huma żewġ oqsma differenti.  Kif għedt inti, min  jiggradwa bil-B.A. (Hons.) in Psychology ma jistax jipprattika la ta’ psychologist u lanqas  ta’ social worker.  
ONOR. JEAN PIERRE FARRUGIA:   Minkejja li jkun segwa kors ta’ erba’ snin. 

MS. CRISTINA BORG:   Iva, għax f'Malta, il-B.A. (Hons.) in Psychology m’hijiex waħda ta’ prattika, hija waħda ta’ teorija, pero` persuna li tiggradwa  bil-B.A. (Hons.) in Social Work,   tista’ tipprattika ta'  social worker.  

ONOR. JEAN PIERRE FARRUGIA:    Jien naħseb li l-Universita’ tista’ b’xi mod tara kif  il-persuni li jiggradwaw bil-B.A. (Hons.) in Psychology  jagħtu servizz mingħajr ma jkollhom għalfejn jagħmlu post-graduate course barra minn Malta.  Jekk verament għandna problema ta’ human resources,  naħseb li wieħed irid jidħol f’dan l-aspett.  

IS-SUR MANUEL MANGANI:   Dawk li jiggradwaw fil-psikoloġija ma jistgħux jipprattikaw ta’ psikologi, pero’  numru kbir minnhom qegħdin jaħdmu ma’ l-aġenziji u jagħmlu xogħol ta’ counselling li huwa differenti.  

ONOR.  JEAN PIERRE FARRUGIA: Jiġifieri dawn  għandhom liċenzja biex jagħmlu xogħol ta' counselling?

IS-SUR MANUEL MANGANI:   Le.  S’issa f’Malta l-ebda counsellor, l-ebda psikologu u l-ebda social worker m’hu liċenzjat.  Hija sitwazzjoni sfortunata.

ONOR. JEAN PIERRE FARRUGIA:   Jiġifieri anke dik trid tiġi regolata. 

IS-SUR MANUEL MANGANI:  Assolutament.

ONOR. JEAN PIERRE FARRUGIA:   Jien għamilt ħames snin l-Universita` biex sirt tabib u  ma naħsibx li xi ħadd li jagħmel erba’ snin kors mhux tajjeb biex jgħin f’dawn il-problemi kbar li għandna. Ili żmien newden fuq din il-ħaġa u anke għamilt mistoqsijiet parlamentari fuq dan is-suġġett.  
Dan l-aħħar għamilt xi mistoqsijiet parlamentari  dwar servizzi li jingħataw lil tfal b'autism   u ngħatajt informazzjoni estensiva.  Il-Ministru ta' l-Edukazzjoni informani li hemm kindergarten assistants għalihom, għar-rigward ta' eżamijiet hemm ċerti kondizzjonijiet biex jgħinu lil dawn it-tfal u jistgħu wkoll jipparteċipaw fil-programm Skolasport.  Il-Ministru għall-Politika Soċjali tani  lista ma tispiċċa qatt ta’ servizzi li jingħataw b’mod ġenerali lill-persuni b’diżabilita’ u anke lista ta'  servizzi ta’ social work speċjalizzat li jingħataw mill-Aġenzija Appoġġ.  Meta staqsejt l-istess domanda lill-Ministru tas-Saħħa, hu semma ċ-Child Development Assessment Unit,  id-Dipartiment tal-Pedjatrija u ċ-Child Guidance Clinic  li naħseb jagħmel monitoring  tal-każijiet ta' tfal bi problemi fl-imġieba, eċċ.  u kompla jgħid hekk – u se nikkwota mit-tweġiba:  

“Jekk fit-tfal ‘il fuq minn tnax-il sena, il-problemi fl-imġieba jkunu tant kbar li jeħtieġu li t-tfal jiddaħħlu l-isptar, dawn, kemm jista’ jkun, jinżammu fid-Dar taż-Żgħażagħ, il-Young People's Unit, fl-Isptar Monte Carmeli.  Jekk wara dan, ma jitjiebux biżżejjed biex jirritornaw id-dar,  eventwalment,  meta jikbru wisq għall-Young People's Unit jispiċċaw ġewwa l-Isptar Monte Carmeli kif fil-fatt ġara f'ċerti każijiet.  

Bħalissa qed isir xogħol biex jinfetaħ unit residenzjali fil-komunita' fejn dawn ikunu jistgħu jinżammu fost żgħażagħ oħra.".

Dan l-aħħar, l-Onor. Karl Chircop u jien konna fuq programm fuq il-PBS u kważi lanqas ridt ngħidha din.  Lanqas kont se nibgħat din it-tweġiba lill-ġenituri ta’ tifel bi problemi li jien offrejt li nagħmlilhom  dawn il-mistoqsijiet parlamentari għaliex litteralment qed jingħad li jekk tfallu intom, il-pass li jmiss ikun istituzzjoni ta' żmien Charles Dickens.  U lili, din tinkwetani ħafna.  Veru li qed nitkellmu fuq tfal li huma diffiċli tieħu ħsiebhom fil-komunita` imma jien naħseb li jrid isir investiment f'dan il-qasam.  Naf li l-gvern investa fl-Aġenzija Appoġġ   u n-nefqa żdiedet ħafna din l-aħħar sena, imma hemm bżonn li nikkonċentraw fuq dawn il-każi għaliex minkejja li huma ftit, il-problemi huma kbar. 

Hawn diversi tipi ta’ problemi u f’moħħi qed jiġini każ ta’ familja li toqgħod fi flat  tal-gvern – two or three bedroomed.  F’dan il-flat joqogħdu ż-żewġ ġenituri, xi ġuvintur u erba' xebbiet bi tfal.  Għandna każi ta’ overcrowding li jġibu magħhom problemi differenti. Il-punt li qed nipprova nagħmel hu li importanti li wieħed iħares lejn dawn il-problemi b'mod ħolistiku.  Jien m'għandix dubju li hemm bżonn ta' iktar koordinazzjoni bejn id-diversi setturi.  Per eżempju f'din iil-familja li qed tiġi f'moħħi bħalissa, l-assenteiżmu mill-iskola hija r-regola aktar milli l-eċċezzjoni.  Kont ċert li l-bniet se joħorġu pregnant  ta' 14-il sena.  Ħafna affarijiet huma prevedibbli.  Ma tridx tkun għaref biex tipprevedihom.  Ċerti affarijiet tarhom li se jiġru minn qabel. 

Niġi issa għall-aspett ta’ koordinazzjoni.  Naqbel mal-bżonn ta' koordinazzjoni.  Naħseb li għandna minjiera ta' informazzjoni.  Ma nafx kemm id-data hija standardised,  ma nafx kemm data  ta' dipartiment tista' tintuża minn dipartiment ieħor, pero` żgur li hemm bżonn nittrattaw lit-tfal b'mod iktar ħolistiku.  Ilna ngħiduh dan, ġbajna nisimgħuh u kif għedt, ħafna problemi huma prevedibbli u allura ma naħsibx li hu ġust li minkejja li nistgħu nobsru li se jiġru problemi, m'aħniex inkunu fil-ħin  biex nilqgħu għalihom.  

IĊ-CHAIRPERSON:    Nirringrazzjak Dr.  Jean Pierre Farrugia.  Dr. Karl Chircop. 
ONOR. KARL CHIRCOP: L-ewwelnett  nirringrazzjakom talli ġejtu tiltaqgħu magħna u niskuża ruħi talli wasalt tard għal din il-laqgħa, u jekk forsi diġa' ssemma dak li se ngħid, niskuża ruħi doppjament.  Naħseb li huwa importanti li intom  bħala social workers tkunu aċċessibbli.  Naħseb li hemm bżonn ta' reklamar fuq il-media fejn wieħed jista' jsibkom, b'mod partikolari għalina l-general practitioners.  Ħafna drabi, aħna l-ewwel  nies li niġu f'kuntatt ma' dawn it-tip ta' problemi soċjali li kif qegħdin naraw, qegħdin jiżdiedu u mhux jonqsu. Barra minn hekk, ħafna mill-każijiet qed ikunu iktar gravi u sfortunatament, is-sistema legali li għandna mhux dejjem toħroġ b’sentenzi maqtugħin b'mod adegwat.  Riċentement għadu kemm kellna l-każ fejn persuna li nstabet ħatja li kkorrompiet tifla ta' sitt snin, ingħatat sentenza sospiża ta' sentejn.  Dawn huma affarijiet li qegħdin jiġru f'pajjiżna.  Huma reali u attwali.  U kif qal sieħbi Jean Pierre, naħseb li kieku nirrispondu b'mod iktar immedjat, b'mod partikolari aħna t-tobba, billi jkollna numru fejn nistgħu nikkuntattjawkom, nistgħu nagħmlu ħafna ġid.

Qabel nagħlaq nawguralkom u bħala partit noffru l-għajnuna tagħna f'każ ta' xi problemi li jistgħu jinqalgħulkom.  Jekk nistgħu ngħinukom,  ngħinukom bil-qalb kollha.  

IS-SUR MANUEL MANGANI:    Kemm l-Aġenzija sedqa u kemm l-Aġenzija Appoġġ għandhom a three digit number biex jiffaċilitaw l-aċċessibilita'.  In-numru ta' l-Aġenzija Appoġġ huwa 179 u dak ta' l-Aġenzija sedqa huwa 151. 

Xtaqt ngħid xi ħaġa dwar ir-reklamar tas-servizzi tagħna.  Il-PR  tas-servizzi jrid ikun marbut mar-riżorsi li għandek.  Niftakar sitwazzjoni li nqalgħet xi snin ilu meta twaqqaf servizz ġdid li kien qed jagħmel xogħol tajjeb ħafna u meta mar il-ministru ta' dak iż-żmien -  kien ġenwinament entużjast ħafna meta ra x-xogħol tajjeb li kien qed isir – u aċċerta lill-ħaddiema li kien se jxandar ma' kulħadd dak is-servizz, nista' ngħidilkom li dawn ħadu l-ikbar qatgħa ta' ħajjithom! Diġa’ kienu fi stat fejn assolutament ma setgħux ilaħħqu mal-case load li kellhom u allura l-anqas  ħaġa li xtaqu kienet proprju din it-tip ta' pubbliċita' li permezz tagħha żgur li kien se jiżdidilhom il-case load u jitnaqqas  l-effettivita' tas-servizz.  

Ovvjament  dan kollu sar bi buona volonta' kbira, pero' din hija   s-sitwazzjoni.  Il-PR irid ikun  marbut mar-riżorsi li għandek inkella toħloq iktar problemi.  

IĊ-CHAIRPERSON:    Dr. Michael Asciak.

ONOR. MICHAEL ASCIAK: Gradwat bil-B.A. (Hons) in Psychology  li jrid jagħmel social work, jista' jagħmel xi kors biex jaqleb, jew irid jagħmel ukoll il-B.A. (Hons.) in Social Work?   

IS-SUR BRIAN MAGRO:   Darba kien hemm sistema li min kellu degree fil-psikoloġija seta' jagħmel sena biex matulha jitgħallem is-social work skills  u mbagħad ikun jista' jissejjaħ  social worker,  pero` dik is-sistema twaqqfet għaliex kienu qed jidhru ċerti defiċjenzi.  Sena ma kenitx biżżejjed biex wieħed isir social worker  għaliex is-social work  għandu bżonn ħafna taħriġ prattiku.  Hemm bżonn bażi qawwija ta' prattika li ma tistax tingħata f'sena.  

Tajjeb ngħid li fl-ewwel sena tal-kors tas-social workers,  hemm 64 student, jiġifieri   hemm numru sostanzjali ta’ studenti li qed jieħdu s-social work.  M'għandniex problema enormi  jew nuqqas ta' nies li jridu jsiru social workers.   Ma nistgħux ngħidu li l-problema hija li m'hawnx social workers, aħna naraw li  l-problema hija aktar fl-istrutturi.

MS. CRISTINA BORG:  Il-problema hija fl-istrutturi u fin-nuqqas ta' persuni li għandhom ċertu esperjenza.  Meta tiġi biex twaqqaf servizz, qed ikollok tibda b’social workers ġodda u dak m’huwiex l-ideal.  Idealment, ma tibdiex programm ġdid b'social worker li għadha ħierġa mill-Universita' imma d-diffikulta' hija li għandek ftit social workers li għandhom ċertu esperjenza f'dan il-qasam.  Dejjem iddur għal numru żgħir ta’  nies u allura ħafna mix-xogħol qed jaqa' fuq l-istess social workers. Veru li fl-Universita' n-numru ta’ studenti li qed jagħżlu s-social work qed jiżdied ħafna, fil-fatt is-sena d-dieħla se jiggradwa grupp kbir mhux ħażin, pero’ jista’ jkun hemm mumenti meta jkollok nuqqas biex jimtlew ċertu vacancies u l-ikbar diffikulta' li donnhom qed isibu l-aġenziji, hija iktar fejn jidħol management ta' dawn il-programmi.  

ONOR. JEAN PIERRE FARRUGIA:  Il-punt huwa li f’kull qasam dejjem qed naslu għall-istess konklużjoni, ċioe’, għall-bżonn dejjem jikber ta’ social workers, per eżempju, fil-qasam ta’ l-anzjani.  In-numru ta’ anzjani qed jiżdied, ħafna mill-anzjani  qed jinżammu  fil-komunita' u ħafna mill-problemi assoċjati magħhom jistgħu jiġu indirizzati minn social worker. L-istess fil-każ ta’ persuni b’diżabilita’, mard terminali, mard mentali, eċċ.  Jien jidhirli li f’kull settur, hu liema hu, hemm nuqqas kbir ta’ social workers u ma naħsibx li dan in-nuqqas se jissolva billi jkollok sittin social worker ġdid.  L-aptit għas-social worker  qisu jiżdied meta tarah jaħdem.  Meta tara r-riżultati tifhem kemm għandek bżonnu, pero’ naħseb li sfortunatament għandna ċertu limitazzjonijiet.  In-numri huma limitati.  Ħalli nsemmi professjoni oħra bħala eżempju, il-physiotherapy.  Jien niftakar li sa għaxar snin ilu ma kontx tgħid lin-nies imorru għand physiotherapist daqs kemm ngħidulhom  illum. Illum aktar nies qed jirrikorru għand il-physiotherapist u r-riżultati huma aħjar.  Illum m’hemmx għalfejn ikollok ksur biex tmur  għand physiotherapist, jista’ jkollok chest infection.  Illum, l-availability żdiedet u r-riżultati tjiebu u jien m’għandix dubju li l-psikoloġija tan-nies titjieb jekk l-availability ta’ social workers tiżdied.  

IS-SUR BRIAN MAGRO:   Forsi hemm bżonn nistaqsu wkoll għaliex ċerti social workers bi kwalifiki m’humiex jagħżlu li jaħdmu bħala social workers imma qed jagħżlu professjonijiet oħra.  Naħseb irridu naraw x’inhuma n-nuqqasijiet li hemm fi strutturi u f’servizzi li qed iġibu ħafna frustrazzjoni f’dan il-qasam ta’ xogħol.  U meta qed ngħid kondizzjonijiet ta’ xogħol, m’iniex nirriferi biss għal pagi imma għal kondizzjonijiet across the board. X’qed iġiegħel lil social workers kwalifikati jħallu din il-professjoni biex imorru għal professjonijiet oħra, fosthom it-teaching profession?  

IĊ-CHAIRPERSON:  Naħseb li ġejna fit-tmiem tad-diskussjoni interessanti li kellna llejla.  F’dawn l-aħħar snin saru żviluppi kbar f’dan il-qasam.  Mhux se ngħid li s-social work saret moda, imma rridu ngħidu li kellna żmien meta s-social work kien isir aktar fuq bażi volontarja milli fuq bażi strutturata.  Kellna żmien meta forsi s-social workers ma kellhomx it-tagħlim, it-taħriġ li għandhom illum u min beda f’dan il-qasam kellu jbati ħafna għaliex kellu jitgħallem mill-esperjenza iktar milli l-ewwel ikollok it-tagħlim bażiku u mbagħad tiżviluppa l-ħiliet tiegħek abbażi ta’ dak li tkun tgħallimt.  Dawk li ftit tas-snin ilu kienu jagħmlu social work, kellhom, biex ngħidu hekk, jagħżqu - mhux fis-sens dispreġġattiv tal-kelma - ħafna iktar biex jaraw il-frott.  Illum is-social work qiegħed fil-livell ta’ degree u allura din, fiha nfisha, tagħti ċertu professjonalita’.  Veru li għadkom ma ħadtux il-professional status li wieħed jawgura li jasal fi żmien qasir, pero’ definitely, il-fatt li llum il-ġurnata jrid ikollok degree biex tagħmel social work jindika l-importanza tax-xogħol u jindika kemm ix-xogħol jeħtieġ professjonalita’.

Iva, għandna bżonn li nduru dawra mal-liġijiet tagħna u nawgura li ċ-children’s act m’hijiex ‘il bogħod, imma jiltaqgħu diversi diffikultajiet.  Huwa aktar faċli tara liġijiet b’mod spezzettat u tara fejn hemm bżonn ta’ bidliet, milli tagħmel liġi ħolistika, liġi waħda li tolqot lid-diversi oqsma.   Huwa iktar faċli tgħidha milli tagħmilha għax naturalment,  il-liġi stess ma tridx isservik ta’ ħsara għal dak li inti mingħalik qed tipproteġi.  Wieħed irid joqgħod ferm attent qabel jagħmel xi ħaġa.

Naqblu ma’ l-establishment ta’ ombudsman, qed insejħulu ombudsman imma jista’ jkun ukoll commissioner – sejjaħlu li trid - pero’ l-għan irid jiġi stabbilit.    

M’hemmx dubju li fejn jidħol il-fostering saru avvanzi kbar f’dawn l-aħħar tliet snin.  Niftakru li kien hemm żmien meta lanqas kien hemm unit imwaqqfa surit in-nies waqt li llum, in-numru ta’ social workers fil-unit tal-fostering sploda.  Wieħed jagħraf l-importanza tal-fostering u jagħraf il-ġest sabiħ li jkunu qed jagħmlu min qed jagħmel fostering u min ikun qed jaħdem ma’ dawn it-tfal bil-ħsieb li t-tfal jerġgħu jiġu integrati fil-familji naturali tagħhom.  U dak għandu dejjem jibqa’ l-focus tagħna.  Bħalma nafu, hemm ix-short-term fostering, l-emergency fostering u l-long-term fostering u tajjeb li ma qagħadniex nistennew il-bdil fil-liġijiet qabel ma tingħata allowance, allowance li m’hijiex means-tested, lil dawk li qed jagħtu dan is-servizz lejn il-komunita’.  Qed  jagħtuh lejn it-tfal b’mod dirett, imma qed jagħtuh ukoll lejn il-komunita’.   

Hemm ukoll il-problema ta’ l-adoption.  Kif qalet Marie Louise, u qalet li se tinstema goffa, għaliex għandna nħallu lit-tfal jimmormraw, biex ngħidu hekk, ġo l-istituti? Irridu noqogħdu attenti ħafna.  Filwaqt li rridu nipproteġu d-drittijiet tat-tfal u m’għandniex inħallu lit-tfal jimmormraw imkien,  wieħed irid jara wkoll fejn tinqata’ l-fine line.  Ikun hemm każijiet li jkunu flagranti, pero’ jkun hemm każijiet oħra fejn hemm fine line li jissepara lil dawk li jħallu lit-tfal jimmormraw għal dawk li ma jixtiequx iħallu lit-tfal jimmormraw u ma jkunux jixtiequ jaqtgħu t-tie li għandhom mat-tfal tagħhom.  Jiġifieri ma jkunux qed jagħmluha b’kattiverja imma jkunu qed jagħmluha għal raġunijiet oħra.   Wieħed irid joqgħod attent kif jaqta’ l-linja bejn id-drittijiet tat-tfal u d-drittijiet tal-ġenituri.  Hawnhekk, we are threading on very thin ground. 

Issemmiet ukoll l-adozzjoni mir-Rumanija u intom ma dħaltux fiha, pero’ apparentement, il-problema qiegħda min-naħa Rumena.  Il-gvern jista’ jagħmel protokolli ma’ pajjiżi barranin biex jinġiebu t-tfal,  pero’ anke hawnhekk irridu noqogħdu attenti għaliex filwaqt li iva, ikollok nies li jkunu qegħdin ibatu għaliex mingħalihom li t-tarbija ġejja f’ċertu data imbagħad idumu xhur itwal sakemm tasal, u veru jkollhom il-kmamar lesti u l-expectations tagħhom ikunu kbar ħafna, l-arranġament li jkun hemm ma’ pajjiżi barranin irid ikun wieħed fuq bażi soda. U fil-każ tar-Rumanija hemm problemi.  Qed jiġu rapportati abbużi kbar fejn persuni li qed jagħmlu ġest ta’ mħabba billi jġibu tarbija biex irabbuha hawnhekk, qed jiġu sfruttati.  Hemm ukoll każijiet ta’ mard, ma nafx jekk il-problema teżistix fil-każ tar-Rumanija,  pero’ smajna li fil-każ ta’ pajjiżi oħra qed jintalbu li jkun hemm ċertifikati li jistabbilixxu jekk it-tfal għandhomx l-HIV u dawn iċ-ċertifikati qed joħorġu b’mod pjuttost leġġer.  Jingħad li t-trabi huma tajbin imbagħad meta jiġu hawn Malta jinstab li huma morda.  Allura tgħidli t-tfal morda …   Is-sitwazzjoni hija kumplessa immens u mhux la kemm tgħid x’se nagħmlu għal dawn il-ġenituri, jew x’se nagħmlu b’dawn it-tfal, jew li dawn il-ġenituri qed ibatu.  Dażgur li qed ibatu.  Nirrealizzaw li qed ibatu imma wieħed irid joqgħod ferm attent.  Nafu li d-Dipartiment ta’ l-Affarijiet Barranin qed jagħmel riċerka imma m’hijiex problema li trid tissolva minn naħa Maltija.   Veru  li persuni Maltin ikunu diġa’ ħallsu l-flus imma jekk jingħalaq il-bieb min-naħa Rumena, irridu noqogħdu aktar attenti li n-nies ma jiġux sfruttati u allura toħroġ iktar l-importanza li jkollna strutturi tajbin biex it-tentattivi ħalli jibdew it-trattattivi għal adozzjonijiet, ma jkunux bażati fuq shifting ground imma fuq bażi verament soda.

M’hemmx dubju li n-numru ta’ social workers qed jiżdied u jien nawgura li jkompli jiżdied.  Nispera li dak li kien ġara ftit tas-snin ilu fejn l-openings kienu ngħalqu u ma ġewx impjegati social workers, ma ħalliex effett negattiv, effett li jġiegħel żgħażagħ  jaqtgħu qalbhom milli jidħlu għall-kors għax naturalment wieħed jistenna li fl-aħħar tal-kors ikollu l-opportunitajiet tax-xogħol.  Jien nemmen li anke fil-każ ta’ l-Unjoni Ewropea, u din semmiha Dr. Francis Agius, hemm ħafna fejn intom tistgħu tisfruttaw, per eżempju minn programmi li jiġu offruti.  Naf li l-Aġenzija Appoġġ għandha numru ta’ social workers li se jmorru fuq placements biex ikomplu jkabbru l-għarfien tagħhom.  Dawn il-placements m’humiex akkademiċi, huma hands-on u dawk li sejrin se jaħdmu f’aġenziji u f’oqsma differenti, fosthom iċ-child protection.  Jien nemmen li l-assoċjazzjoni tagħkom għandha taħdem biex kemm jista’ jkun social workers jieħdu din l-esperjenza permezz ta’ programmi ta’ l-Unjoni Ewropea. Jien nawgura li tippromwovu dawn l-ideat u jekk forsi ma tagħmluhiex intom bħala assoċjazzjoni, tħeġġu lill-aġenziji, lid-dipartimenti u lill-NGOs li jieħdu benefiċċju minn dawn il-programmi.

Ma nixtieqx intawwal u nieqaf billi nawguralkom ħafna ħidma, pero’, iktar milli nawguralkom ħafna ħidma, nirringrazzjakom tal-ħidma tagħkom li m’għandix dubju trid tissarraf f’ħafna ġid għas-soċjeta’ Maltija.  Grazzi.  

Is-Sur Mangani.

IS-SUR MANUEL MANGANI:   Nixtieq nippreżentalkom poster u book marks  marbutin mat-tema tat-tfal li ħriġna fl-okkażjoni tal-World Social Work Day. Il-poster u l-bookmarks li se jitqassmu lit-tfal kollha ta’ bejn it-tmienja u t-tlettax-il sena huma child friendly u jispjegaw b’mod anke graffiku biex jiftiehem, id-drittijiet tat-tfal ibbażati fuq il-konvenzjoni tan-Nazzjonijiet Uniti dwar it-tfal. 

IĊ-CHAIRPERSON: Nirringrazzjakom u nawguralkom il-lejl it-tajjeb u ħidma tajba fix-xogħol tagħkom ta’ kuljum.  

Fid-9.00 p.m. il-kumitat ikkonkluda d-diskussjoni u aġġorna għal data li kellha tiġi komunikata aktar tard.

